SVJEDOČANSTVO O ZLOČINU

  Krvavi tragovi Drine
Piše: Irena Antić
Rijeka Drina početkom oktobra prekrila je korito i obalno područje jezera Perućac. Sa nadošlim vodama nestala je nada mnogih višegradskih porodica da će ikad biti pronađena tijela stotina ubijenih i bačenih u Drinu tokom 1992. godine. Dva i po mjeseca trajali su nadljudski napori članova Instituta za nestale i građana iz cijele BiH, koji su im se dobrovoljno pridružili u potrazi za tijelima ubijenih. Tako je jedna od najkrvavijih stranica bosanskohercegovačke istorije, ispisana u Višegradu 1992, nakon što je 18 godina skrivana na dnu rijeke Drine i njenih jezera, „progovorila“ ovog ljeta nijemim krikom sa dna drinskog jezera Perućac.

Nije bilo nepoznato da su tokom 1992. godine  tijela ubijenih Bošnjaka završavala u turbinama hidroelektrane Bajina Bašta, nakon što su ih „Osvetnici“ Milana Lukića i pripadnici drugih srpskih formacija ubijali i bacali u Drinu, uvjereni da nikada neće biti pronađena. Nikad niko, ni iz Hidroelektrane, ni iz elektroenergetskog sektora Srbije ili Republike Srpske, niti zvaničnika tog bh. entiteta ili susjedne države nije predložio pražnjenje drinskih jezera, pa ni samog korita Drine, kako bi se tijela ubijenih pronašla. Nema sumnje, to bi tako i ostalo, da rad turbina hidroelektrane nije ugrozio jedan zaglavljeni limeni čamac, zbog kojeg je remont morao biti obavljen, a jezero ispražnjeno. Članovi Instituta za nestale osobe BiH reagirali su odmah, svjesni da je to posljednja prilika za pronalazak tijela na stotine ubijenih Višegrđana. Dočekao ih je  nepristupačan teren, mine, ispucala zemlja na prostoru Starog Broda i Đurevića, zmije otrovnice, odroni ogromne količine obalnog zemljišta. Dešavalo se da obala popusti, baš na dijelu gdje ljudi rade ili su u blizini sa čamcima, i sva se sruči. Nisu ih zaustavile ni iznimno visoke temperature u julu i avgustu, ni  kiša, blato i nevrjeme tokom septembra. Opasnost je bila i prevoz velikog broja ljudi u malim čamcima.

Tim istražitelja brojao je 15 ljudi, iz cijele BiH. Član Kolegija direktora Instituta Amor Mašović ističe da je to bio jedan multietnički tim, koji je imao jedan zajednički cilj:

„Oni su krenuli pješice, niz obje obale perućačkog jezera; od višegradskog starog mosta, prema kanjonu Drine, odnosno jezera Perućac u Žepi. Pretraživali su svaki milimetar terena“.
Na početku ekshumacije na jezeru Perućac, iz obližnje šume, pucano je iz  vatrenog oružja na ekipu istražitelja Instituta, dok su čamcem obilazili teren. Dva metka, na sreću, nikoga nisu povrijedila; dva pucnja u istinu i hrabrost ovih ljudi, pokazala su da u Višegradu još nema snage ni hrabrosti ratnih gospodara života i smrti, sada slobodnih ljudi, da daju šansu višegradskoj budućnosti, da skinu sa leđa krvavo breme prošlosti, teško nekoliko stotina ubijenih ljudi, čije duše, sve dok im kosti leže razbacane po masovnim grobnicama, ovom gradu ne mogu vratiti mir i omogućiti suživot.

I tim iz Srbije iskoristio je pražnjenje jezera za pretraživanja  na svojoj teritoriji. Prije svega, u blizini same hidroelektrane Bajina Bašta, u potrazi zs tijelima kosovskih Albanaca, koje su likvidirali pripadnici specijalne jedinice MUP Srbije. Pronađen je dio hladnjače, ali ne i tijela.

Na poziv udruženja „Višegrad 92“, počinju se javljati volonteri, dobrovoljci, nudeći svoju pomoć istražiteljima. I tada počinje nevjerovatna akcija, u kojoj je tokom dva i po mjeseca, nesebičnu pomoć istražiteljima pružilo na stotine građana iz cijele BiH.

Hedija Kasapović, od 4. avgusta do 2. oktobra, svakodnevno je pomagala ekshumacije na jezeru:

„Kad sam prvi put prošla ovim putem, razmišljala sam, Bože dragi, gdje li mi idemo, šta nas dole čeka? Prva motika kad je počela kopati te obale, kosti su se pojavile u velikim količinama... Navečer kad idem kući, jedva čekam da ujutru ustanem i opet krenem. A mnogo noći nisam ni spavala, misleći, prije ću ujutro krenuti na lokaciju jezera, ako ne spavam... Dešavalo se danima, idemo, prolazimo jednom lokacijom i po sto ljudi, nema ništa. A onda, pojavi se iznenada tijelo ili kost. Iz onih pukotina, kako se obala isušila, pojavi se, kao da zove, ko da kaže, ja sam tu pokupite me... Danima, danima... Jednostavno, ko da je neko rekao, kao da je zvao, tu sam, izvadite me, tu sam... Jako, jako teških scena je bilo. Al', kad se pronađu dječije kosti, onda niko ne može ostati ravnodušan. Tad čovjek ima osjećaj, da se svo zlo tek desilo. Zaboravi se da je prošlo 18 godina... Ali ljudi koji rade, istražitelji, oni između sebe, pogledom, rješavaju sve. Znaju gdje ko treba ići, šta ko treba raditi. I kako jedan, tako svi rade. Svi mi dole hodamo po kostima. Nije bilo 10 metara da se prodje, bukvalno, a da se ne pronađe kost. A kad nađu kost, ljudi automatski ostavljaju motiku pored sebe, to sam vidjela kako rade, ostavljaju motiku, bacaju, a onda rukama kopaju, ovako, rukama, da bi što prije pronašli više kostiju...“
I baš tako, gledam ih i ja. Naporan fizički rad i teške misli o tome zbog čega su došli na obale jezera,  pokušavaju ublažiti veselijim temama i ragovorom o svakodnevnom životu. Nečiji uzvik da je pronašao kost, prekida razgovor, nastaje muk. Niko više ne progovara.  Samo tupi udari motika odjekuju kanjonom. Sve brže kopaju po toj zemlji,  po mračnoj prošlosti, ne bi li što brže i oni pronašli nečiji posmrtni ostatak. Hedija kroz suze, nastavlja svoju priču:

„Kad su ovdje bili da pomognu studenti Sarajevskog univerziteta, rekla sam im: ovaj čas istorije u školi i na fakultetu niste imali, niti ćete imati. Vi imate čas istorije na obalama Drine. Mladost i ljepota bili su na obalama mračne Drine. Jedan istražitelj, Milenko, jedan veliki čovjek, ima svoj pozdrav za ove žrtve. Svako jutro kad idemo, on zaustavi auto na jednoj krivini, sa koje se pruža pogled dole prema jezeru, ispruži ruku prema njemu i kaže: 'dobro jutro momci, evo, nas po vas'. A naveče, kad se vraćamo, ispružene ruke, stane tu i kaže: 'ne sekirajte se momci, eto, ujutru nas po vas'. Prvo jutro kad sam to vidjela, cijeli dan sam preplakala... Ovdje je sve prekopano ručno. Sa desne strane je mjesto Hrtar Grad, a sa lijeve Stari Brod. Nije bilo načina da ljudi čamcem pređu na lijevu obalu da bi kopali, i onda je posada helikoptera Oružanih snaga BiH boravila tu sedam dana. Pomogli su od prebacivanja bagera sa jedne na drugu stranu, pa onda oko prebacivanja ljudstva“, priča Hedija, koja se nada da među pronađenim kostima ima i posmrtnih ostataka 26 članova njene uže porodice.

Vrijedne ruke ljudi iz cijele zemlje pomogle su da u rekordnom roku bude pronađen veliki broj posmrtnih ostataka nijemih svjedoka višegradskog pakla. Kretali su ujutro prije svitanja, vraćali se kasno, samo da prespavaju, a onda opet za Višegrad. Amera Boden iz Olova, dva mjeseca pomagala je ekshumacije. Na dan kad smo s njom razgovarali, zatečena užasom, kao i prvog dana kada se spustila na obale Perućca, razmišljala je naglas:

„Kada bi ove kosti mogle govoriti, možda, mi koji bi slušali, to ne bi mogli podnijeti... Jer, kad nađete tijelo zavezano špagom ili žicom, kad  vidite dječiju papučicu i te male kosti, teško je to ispričat... Ne tražim nikog svog, ali sve su to naši ljudi. Ja kažem, ne znam osjećaj onih, koji traže svoje. Oni možda u svakoj kosti vide nekog svog...“
Jedna starija žena, nijemo je posmatrala dno jezera. Kroz jecaj nam je rekla:

„Razmišljam da nadjem svoga sina... Iz Višegrada sam. Sin je nesto 1992, odmah na početku rata. Nestali su mi sin, muž, brat, jedna sestra sa troje djece i mužem, druga sestra i njen muž. Otac mi to nije mogo izdržat. Srce mu je puklo... Volim i da dođem ovdje, a teško mi...“
Admir Šabanović izgubio je oca u Višegradu. Njegovo tijelo još nije pronađeno. Za njega su nada sve kosti koje je pronašao on i ljudi sa kojima je dobrovoljno došao da pomogne:

„Svaki dan se nađe nešto. To nam daje novu snagu da dođemo ponovo. To nas motiviše. Vjerujte, znamo nekad kopat po cijeli dan. Ništa ne nađemo. Onda, baš kad posustanemo, neko iz ekipe pronađe kost, i tada, mi bi tu ostali, da imamo svijetla i po noći bi radili“.

Esad Hodžić svakodnevno je sa suprugom i sinom dolazio iz Sarajeva kako bi pomogao:

„Same kosti, ovako bačene u mulju i pod zemljom, govore sve. Svaki dan se nešto pronđe. Danas sam pronašao dva skeleta. Stručnjaci kažu, žena i dijete. Vjerovatno majka i dijete. Vidjet ćemo. Znao sam da su se u Višegradu dešavali strašni zločini, ali ovoliko mržnje, to nisam mogao ni zamisliti. Front je mjesto za obračun. A ovako, odveli nevin svijet iz kuća i pobili, to ne mogu ni da zamislim“.

Enriko Đoni iz Torina, ranije se susretao sa pitanjima nestalih osoba na Kosovu. 

„Ja sam ovdje da pomognem da se pronađu nestali. Da se tako zadovolji djelić pravde za ove ljude. Mnogo je emocija... Nije pravedno da su ovi ljudi tako stradali, a svijet šutio. Ovo je srce Evrope“.

Ahmed je protjeran iz Višegrada kao dijete. Na sreću, nikoga nije izgubio. Sada živi u Beču, a ovogodišnji dolazak u svoju zemlju odlučio je provesti kao volonter na ekshumacijama:

„Šta da kažem, naći kosti, da neko drugi nađe svoj mir. To je  cijela ironija i tuga ove priče. Naše komšije i prijatelji su plutali mrtvi ovom rijekom. Nije ovo prvi put da naši leševi plutaju Drinom... Šta ćete... Ne učimo iz toga i gotovo. Svaka kost pronađena, evo maloprije, vilica, lobanja, sve je to dokaz istorije, koja se ne može i ne smije izbrisati“.

Na obalama jezera Perućac, nesebičnu pomoć, uz građane, pružili su radnici sarajevskih komunalnih preduzeća: RAD, PARK, POKOP i GRAS. Mnogi od njih u Višegradu su izgubili svoje očeve i braću. Odvela ih je tamo nada da će možda pronaći kosti svojih najdražih. Pomoć su pružili i vatrogasci, speleolozi, pripadnici Gorske službe spasavanja, demineri, pripadnici specijalne i granične policije. Uz svoje kolege iz Međunarodne komisije za nestale, bio je tu i Met Venemajer iz odjela za forenziku:

„Ovo je veliki teren. Dužina obale je više od 50 kilometara. Teren je veoma opasan, strm. Teško je za logistiku. Bilo je ekstremnih situacija, posebno na dijelu nepristupačnih stijena. Mnogo nam znači pomoć volontera, koji će pomoći da se uradi što više posla dok se ne podigne nivo jezera“.

Tokom ekshumacije pronadjeno je  390 posmrtnih ostataka. To je samo dio priče o ubijenim Bošnjacima Višegrada, koje je odnijela Drina. Kaže Amor Mašović:

„Na ovih 390 vreća treba dodati i 126 Višegrađana ekshumiranih u mjestu Slap prije desetak godina, koje je, također, Drina odnijela 1992. godine; bilo da su živi bacani u rijeku, pa je onda pucano na njih, bilo da su bacani sa višegradske ćuprije, dovođeni na obale Drine, tu strijeljani, a njihova tijela bacana u Drinu, bilo da su sa mjesta gdje su bili ubijani i zakopavani, u postratnom periodu doneseni u dekama i bacani u rijeku. Operacija Perućac je omogućila da se jedan mali dio istine spozna i da se onima, koji negiraju zločine u Višegradu jednom zauvijek zatvore usta. Ta činjenica, da ne mogu doći do posmrtnih ostataka svojih najmilijih, je nešto što je porodicama svih ovih deceniju i po na neki način, ubrzano odnosilo dane i godine života“.

Na dan kada je nivo vode jezera Perućac dostigao raniju visinu, prekrivši korito i obalno područje, kada su ekshumacije morale biti prekinute, a članovi Instituta i porodica ubijenih, morali prihvatiti činjenicu da će oni do čijih se posmrtnih ostataka u dva i po mjeseca nije moglo doći, zauvijek tu i ostati, kada je završila borba sa lošim uslovima, vremenom i stalnim strahom, kada će voda biti puštena, Hedija Kasapović, na obalama Perućca ostavila je svoju poruku:

„Nemamo više vremena da vas povedemo sa sobom. Nemamo vremena da vas povedemo vašoj djeci, vašim roditeljima, suprugama, braći, sestrama... Za sve one, koji ostaju na dnu jezera, na dnu ove krvave Drine, da proučimo fatihu“.

Da su nadležne institucije u Srbiji i Republici Srpskoj ikada pokazale imalo volje da pomognu, da se oni, koje je 1992, nosila Drina pronađu, i pružile ruku saradnje, mnoge višegradske majke dočekale bi da, dok su žive ukopaju svoje sinove. Ovako, umjesto spremnosti na saradnju, nadležni brinu za posljedice koje je pražnjenje jezera Perućac ostavilo na elektroenergetske sisteme Srbije i RS, šalju odbijenice na upućene molbe da se, radi pronalaska posmrtnih ostataka, isprazni i Višegradsko jezero. O pražnjenju korita Drine, koja na svom dnu i u mulju krije možda i najveći broj ubijenih, čini se, nije sazrelo vrijeme ni za razmišljanje.

KOR.
